
					Gwirwyd y dudalen hon

DAFYDD A MARY.





(Cyflwynedig i Mr. a Mrs. Rowland, Pennal.)






Mae Dafydd a Mary yn ŵr ac yn wraig,

Maent wedi priodi er's tro;

Mae Dafydd fel gwr mor sefydlog a'r graig,

A Mary'n wraig oreu'n y fro.

Mae Mary yn caru Dafydd,

A Dafydd yn caru Mary;

A thrwy ein bro glau, ni welir byth ddau

Dedwyddach na Dafydd a Mary.



Mae Dafydd yn weithgar a medrus fel dyn,

Er nad yw yn llawer o 'sglaig,

Ac nid oes drwy'r pentref na'r ddinas yr un

Rhagorach na Mary fel gwraig;

Mae Mary yn helpio Dafydd,

A Dafydd yn helpio Mary;

A thrwy yr holl dir ni welir yn hir

Ddau dwtiach na Dafydd a Mary.



Mae Dafydd yn dyner a serchog bob pryd,

A Mary yn gariad diball;

Mae pelydr o serch yn eu llygaid o hyd

Yn fflachio y naill at y llall;

Mae Mary yn canmol Dafydd,

A Dafydd yn canmol Mary;

A byw yn ddiloes, heb gweryl na chroes,

Dan ganmol wna Dafydd a Mary.



Mae Dafydd yn llawen a digrif dros ben,

A Mary yn ysgafn ei bron;

Mae sain eu caniadau yn esgyn i'r nen

Bob awr ar y diwrnod o'r bron;

Chwibianu a chanu wna Dafydd,

A chwerthin a chanu wna Mary;

A thrwy eu hoes bron, chwareugar a llon!

A dedwydd yw Dafydd a Mary.

